Кузьбöж пыдди бöжтöм

Бура-лöсьыда колис вежонысь унджык. Ёгор пöль велöдiс менö кыны нинкöмъяс да вöчны кöрзинаяс. Гортö эг на лэччыв, но индi нин куим гоз нинкöм да кöрзина. Мöд сэтшöм жö кöрзина коли аслым – вотчыны. Зойкалы эг вермы корöсьсö перйыны, но аслым чегъялi эг öти гоз, а лöсьöдi дзонь нöб лэччöдны гортö.

Нöшта на öтчыдысь волiс миян дiнö Прокоп да меным сюмöдысь кыис мича фуражка. Ми сiйöс бара жö вердiм лязгайöн.

Аслым ме вöчи бур ньöв, зэлыдöс да инманаöс. А Лапья дiнас, кузь потш вылас вöчи пуысь туриöс, и тöла дырйи сiйö шевкйöдлö сюмöдысь вöчöм бордъяснас да бöжнас. 
Мöсъяслöн öнi йöлыс содiс. Титовна пондiс сетны миянлы йöвсö луннас куим кружка да гижны вит трудодень. 
Сэтысь кыксö Ёгор пöль сетлiс меным. Тайö трудодень вылас меным дöнзьöма куим кило пызь да мамöй меным гортсянь ыстывлiс дзонь чöвпан нянь. Дерт, чорзьыштöма, мед... дырджык тырмас.

Синяшор вомын чöвтавлам гымгаяс. Быд рыт ме сэтчаньысь вайлывла кельчипиянöс, уприсынъясöс да ёкышъясöс. Öтчыд весиг шедöма вöлi кык сир, да öтиыс сы кызта, мый сибдöма гымга вомас. Сiйöс ме эг вермы перйынысö да гымганас и катöдi.

– Эз бур водзын сэтшöмыс пыр. Огö сёйöй сiйöс, а кинлöкö сетам,– шуис Ёгор пöль да нуис мöс лысьтысьяслы. Найö сылы чери ыджда аттьö шуöмаöсь да водзö вылö та ыджда жö чери корöмаöсь, тшöкыдджыка пö ваяв татшöмъяссö.

Миянысь да пуысь вöчöм тури кындзи, Лапъяын вöлi нöшта на нёльöд олысь – кöчпи. Но сiйö олiс гусьöн. Кутi ме сiйöс сук пипу раскысь, а Ёгор пöльлы ме эг висьтав, ни эг петкöдлы: гашкö, эз бур водзын меным сiйö шед! Йöртi ме сiйöс, вöчи сылы потшъясысь да лыс лапъясыс ичöтик чом. Сылы ме быд асыв нетшка небыд турун, куля пипу кырсь да верда тшöтш и картупель корйöн. Но кöчокыд сёйис зэв омöля, тыдалö, гажтöмтчис. И кор ме матыстча сы дорö, дзебсьö мыр вуж увтö. Кöсйи ме первой сетны сiйöс Пашкалы, но талун волiс Зойка да сылы нин кöсйыси. Кыдз нö Зойкалы ог вермы сетны, кор сiйö менсьым песлалiс йöрнöсöс, нямöдöс да козьналiс меным военнöй книга?

Ёгор пöль кыскалiс пöсь пöим пиысь дадь сювъяс да пондiс пуксьöдны балаяс вылö. Ми Зойкакöд первой кытшовтiм мöсъяссö, сэсся мунiм видзöдлыны кöчоксö. Зойка матыстчис кöч чом дорас, видзöдлiс пытшкас да заводитiс серавны.

– Тэ мый ваксян? Али кöчокыс боктö тэнсьыд гильöдö?

– Абу тэ Кам, он кö тöд, кутшöм кöчьясыд!

– Ме вот тöда, а тэ...– и джöмдi сэтчö, кор чомсьыс аддзи руд кычиöс: морöсас еджыд кодзув, пельясыс дженьыдöсь.

Ачыс йöршитчöма пельöсö да нориника никсö.

– Тайö ручок, абу кöчок, Синяшорса Кам,– Зойкалöн вöсни гöлöсыс чунöдiс пельöс.

– А кыдз нö... сiйö ручö пöртчис,– мыктала ме. – Этайö... тöдан, Висьöлыс...

– Кутшöм висьöм?

– Абу висьöм, а Висьöл. Вöрсасö сiдз шуöны. Сiйö, тыдалö, ставсö дзугö. Гöгöрвоин?

Зойка кинас öвтыштiс öтарö-мöдарö да зэв гора крапкис:

– Некутшöм Висьöл, некутшöм Вöрса абу. Тэ Кам и эм, а абу пионер! Пöди, ещö и тунъясьны пондан? Видзöд, мый кöчоксьыд кольöма – кучикыс да лыыс! Сёйöма сiйöс ручыд.

Турун вылас збыльысь куйлiсны лыторъяс.

– А кытi эськö сiйö пырис? – корсьыся ме.– И мыля бöр эз пет?

– Эз вермы, вот и эз!

– Пырöма тайö лёк пемöсыс вевдорсяньыс, лысъяс косттiыс, а бöрсö петны, дерт, абу вермöма.

– Вот сэнi и овны кутан,– дöзми ме ручок вылас.– Кычанпи кодь на, а кöчоктö, тыдалö, джагöдö нин...

– Сiйö жö кулас сэтöн?

– Мед кулö, абу жаль.

– Сет лучше меным,– корис Зойка.

– Колö кö – босьт, абу öд менам сiйö.

– Оз пур? Зэв лöга тай видзöдö.

– Куш киöн сiйöс он кут.

Восьтi ме чом вевдорсö, шыбитi кöч сёйысь вылö шабурö с да кутi сiйöс. Ручпиыс тявзiс да гыжъясис, курччалiс шабурöс, но öдйö и выныс бырис, дугдiс пессьыны. Сэсся ми мöдöдчим Лапъяö. Сулалiс кос жар, мый йылысь баитö ны – мыр вылын позьö блин пöжавны. Некутшöм тöв абу. Пельöсас, тыртöм местаас, дзизгисны номъяс, а лöдзьяс сiдз и ляскысисны кияс бердö, чорыда курччалiсны голяöс. Акиöй тыра.

– Зойка, кöть лöдзьяссö вöтлы ме дорысь,– кевмыся сылы.– Со жöритöны менö, гитлеръяс!

– Вай ме кутла ручоктö, а тэ ачыд накöд воюйт.

Сетi ручоксö. Тадзи бурджык лоас. Тöда, Ёгор пöль менö эськö видiс таысь, а Титовналысь нывсö оз лысьт.

Но Ёгор пöль и сiйöс эз жалит. Кыдз казялiс Зойка киысь ручоксö, сiдзи и матыстчис миян дорö да чöвтiс:

– Мыля, бара-й, лёк зверписö кутiнныд-а? Да нöшта на татчö вайöдöмныд?

– Ме, пöльö, гортö сiйöс лэччöда,– шуö Зойка.

– Вот тай – гортö! А мыйöн сiйöс пондан вердны?

– Картупельöн, морковöн да мый да...

– Сiйö öд яй тяпкö, а оз картупель. Курöгтö ставсö джагö дас. Лэдзöй öнi жö, мед дукыс татöн эз вöв,– Ёгор пöль öвтыштiс кинас ас дорсьыс пемöс дуксö да пуксис вöчны ассьыс уджсö.

– Вöчны лои нинöм, котöртöдiм ручписö сэтчö, кытысь кыйим.

– А гашкö, Зойка, тэ лэччöдан?

– Ог нин.

– Повзин, тыдалö?

– Мамö сiдзжö висьталас меным.

– Скöрмас мамыд?

– Оз. Менö сiйö зэв ёна радейтö.

– Мый нö сiдзкö?

– Дöзмас. Сылы и сiдз сьöкыд.

– Сiдзкö, лэдз. Ме тэныд ёжöс кута.

– Сiйöс босьта,– висьталiс Зойка да лэдзис ручоксö. Руччеччыштiс, бергöдчис ас гöгöрыс да йöжгыльтчöмöн öдйö- öдйö тюрис кустъяс улö. Сэнi сiйö сувтлic бöр кок вылас, видзöдыштлiс миянлань да дзурс дзебсис тiлляинас.

Ёгор пöль паныдалiс зэв мелiа да босьтчис миянöс вердны тшака шыдöн.

Кöть и водз таво воис тулысыс, но тшакыс эз на петав.

Эз петав сы вöсна, мый сулалiс дзик кос поводя: гоз-мöдысь заводитлiс буситны, но недыр. А Ёгор пöль кыськö мöдысь нин вайис тшак. Эз кутшöмкö курыд мöсбугыль, либö туйдортшак, а мöсгобъяс, кыз кокаöс да ичöтик юраöс.

Олöма мортыд тöдö местаястö, кытöн быдмö тшакыд, киськалö сiйö местаяссö ваöн. Отсалö-ö тадз быдтыны, ме ог вермы висьтавны, но киськалöм местаас тшакыс водзджык петавлö.

Ёгор пöль некор оз вот вужнас тшаксö, а сувтас пидзöс вылас да зэв пелька вундыштö му бердтiыс пуртöн.

– Эм тшакыслöн вуж гöрöд, а сы дiнö локтö жила,– висьтасьö олöма морт. Гöрöдсö кö нетшыштан да орöдан жиласö, сы местаö сэсся тшакыс оз пет.

– А мыйла нетшыштны гöрöдсö, кор ми и сiдз... сэтчö жö вужъяссö шыбитам?

Ёгор пöль босьтчылiс вердны миянöс тшака шыдöн, да эз удит: мöсъяс öддзисны котравны. Медводз пондiс тронь- öдны Шывкалöн джынняныс. Ылын сiйö кылiс, кöнкö сотчöм видз помас, пожня помас. Недыр мысти мöс сибöдчис. Лапъя дорö. Та ыджда мöс, а чеччалiс, дзик баля моз.

Сы кокъяс улын кыссисны чегъясьöм гыжъясыс, пазалiсны найö сiсь колодаö зургысьöмысь.

– Ок-ок-ок! Лöдзыс тай пондiс котрöдлыны,– тöждысис Ёгор. – Курччаласны мöс вöрасö. Ковмас мöсъяссö загонö вöтлыны да вой кежлас йирсьыны лэдзны.

Шывка бöрын, бöжнысö лэптöмöн, котöртiсны и мукö-дыс да бузгысисны-пырисны ваö, кöнi кынöм весьтöдзыс ваас сулалic и Шывка. Коли минута-мöд и ваас сулалiсны кызь сайö нин мöс, а тыла вывтi пыр котöртiсны и котöртiсны мöсъяс. Со и Король зэв öдйö триньксьöдiс, бöжнас асьсö вöтлiс да нырнас зыртiс бокъяссö.

– Котöртлы, Петюк, Синяшорöдзыс. Мед эськö гортö бöр эз пышйыны... Йöртны колö найöс.

Ми Зойкакöд локтiм Синяшорöдзыс, босьтiм кианым кузь ньöръяс. И пыр жö мöс стадаыс петiс загунысь да уськöдчис бадьяс улö, шор пöлöныс. А Лапъя дорын кылiс Ёгорлöн гöлöсыс:

– Тöлö, тöлö, локтöй ва дорö!

Дыр горзiс-чуксалiс Ёгор пöль ас дорас кольччöм мöсъясö с. Дугдiс чуксавны мöсъясöс, и миян дорö вочасöн петiсны ялавичьяс. Ми пановтiм найöс да вöтлiм йöрланьыс. Сэтöнi найö кытшовтiсны загонсö да сувтiсны шор дорас. Быдöн сьöкыда лолалiс, быттьö дорччан пушканъяс чушкисны. 
Мудзöмаöсь, коньöръяс. Содтöд на, мöймуся гöныс налöн вежсьö, гылалö.

– Пошкыгтырйи локтiс Ёгор пöль, юркышöдтöм да шабуртö м – и сiйöс жарыс босьтöма. Гежöдик дзор юрсиыс ньылöдöма, ныр кузяыс пöсь лэччö, кузь усъясыс öшöдчö- маöсь увлань, дзикöдз вевттьöмаöсь вомсö; паськыд тошкас öшйöмаöсь лысторъяс.

– öдва бергöдi куканьяссö,– юöртiс сiйö.– Уфф! – Вайö видзöдлам, ставыс-ö локтiсны.

– Меным мылякö окота вöлi, медым кутшöмкö мöс янсö дчис. Мыля сiдз, ачым ог тöд. Гашкö, сы вöсна, мый радейта ветлöдлыны вöртi, а öтнамöс Ёгор пöль ылö оз лэдз мунны. Мукöддырйиыс весиг дöзмывла Ёгор пöль вылö, но мый вöчан? Асныравны жö ме эг лысьт – лёксö сöмын аслым корся. Вермас и дзикöдз гортö мöдöдны, а тайö меным медся омöльторйыс.

Куимöн ми кыкысь мöсъяссö лыддим. Первой Ёгор пöльлöн öти эз тырмы, Зойкалöн весиг öтиöн унджык лои, а менам сыысь на унджык лои. Сьöкыд лыддьыны, кор мöсъяс чукöрöн сулалöны да нöшта на и бадьяс улö дзебсьö- маöсь. Кокньыдджык арифметикаысь задачаяс решайтны, чуньясöн мöсъясöс лыддьöм дорысь. Мыйта эг лыддьöй, век жö öти мöс эз тырмы.

– Сэк пышйис кукань,– висьталiс Ёгор пöль да пондiс выльысь лыддьыны. А Зойка лыддьытöг öдйö казялiс, кодi оз тырмы: Кузьбöж, ляпкыдик гöрд ялавич. Зойка сiйöс бура тöдö. Мöйму сiйö пастукалiс, а сэсся горт дорас видзыштiс, а öнi мича мöс нин.

– Но, мый? Корсьны ковмас? – шуис Ёгор пöль.

– Корсям, пöль,– шуи ме сылы.– Тэ кольччы татчö видзöд, мед эз пышйыны куканьясыс.

– Ветлы, сiдзкö. Кайдукланяс кай, вöр дорöдзыс. Сэтчаньын найö йирсисны,– висьталiс Ёгор пöль. А Зойка содтiс: 
– Нимнас кор, сiйö öдйö шыöдчас. Ме эськö ветлi, да некор нин.

– Ме и öтнам аддза. А тэ мун быдты ассьыд куканьтö.

Лапъя дорын ми пöттöдз юим чöскыд ва да мунi корсьысьны. Кузьбöж, дерт, кöнкö сулалiс вуджöр сайын, сiйöн и пыри ме вöрас. Местаясыс вöлiны тöдсаöсь нин. Эстöн Ёгор пöлькöд ми кералiм мича нинпу. Да и вошöмысь ме эг повзьы. Шулим просекакöд орччöн мунiс мöд туй – Пуровса. 
На костын вöлi сöмын верст кык мында. Лапъя сайын, рытыввылас, тайö туйяссö вомöналiс векньыдик да чукыля пöжарнöй туй. Сöмын асыввывсяньыс эз вöв некутшöм туй, ни визирка, тасянь кыссис пемыд вöр. Шоныдмысöдз шылькнитчисны паськыд ыбъяс. Кайи да лэччи тыла дорöдзыс, мыйвынысь чукöстi-горöдi нимнас куканьсö, но сiйö эз шыась, ни эз петкöдчы.

Пуксис шондi, лои ыркыдджык. Войладорсяньыс пондiсны чукöртчыны кымöръяс. Этшаджык лои лöдз, но кыптic ном. Тайö – сöмын зэр водзын. 
Веськöдчи ме Лапъяö, пасьталi шабурöс, öшöдi коскам пурт. Нöшта юыштi ва, мысси да выльысь пыри вöрö. 
Горзыны ме эг нин вермы – гöлöсöй быри – и сöмын бура вежöртi да пель чошкöдöмöн кывзыси. Недыр мысти казялi мöс кок туй. Неважöн на мунöма, туруныс абу на удитöма бöр лэптысьны. Дерт, эстi сiйö, Кузьбöжыс, ветлöдлiс. Сiдзкö, колö тэрмасьны, вöтлыны беглянкаöс вöрсьыс пемдытöдзыс. 
Пемдас – нинöм он вермы аддзыны!

Часысь дырджык на мунi, а кок туйыс пыр на тöдчис му вылас. Со петi турунтöм местаö – кок улын куш нитш, кыз да небыд. Сэнi и воштi кок туйсö. Пидзöс вылам кыскаси, кинам нитшсö малалi, но абу и абу.

Думайтi-мöвпалi да мöдöдчи Кайдук куреньö, кытчö водзын кок туйыс мунiс. Куреньыс матын и вöлöма. Но колодаяссö тшöкыда вуджöмысь ме öдйö мудзи. Кыдз сöмын петi пес чипасъяс дорöдз, нюжöдчи чипас вылас да пукси шойччыны. Мед эськö кокъясысь öдйöджык мудзыс личалiс, ме водi гатш да лэпталi кокъясöс, кыдз велöдлiс Ёгор пöль.

Эг унмовсь, да и мудзöмыс öд, тыдалö, синмöс куньтiс.

Узьыштi недыр, югыдöн ещö садьми. Кокысь мудзöмыс вошö ма, оз нин ёнты кок пыдöсöй, но номъяс менö пöттöдзыс сёйöмаöсь, став чужöмöс и киöс. Найö и садьмöдiсны менö.

Садьми, пондi гыжъявны луддзöм киöс, кыла: кодкö зыртчö. Со, вöлöм, Кузьбöжыс, сэсся некодлы та ылнаас локны. Нимкодьöйла чеччыштi да казялi ас водзысь cэтшöмтор, мый кокöй ачыс лигышмунi да пукси му вылас: кыксё метра ылнаын месянь ош кыскис му вывтiыс пес краж. 
– Корси Кузьбöжöс, аддзи бöжтöмöс!

Кывлi ме, мый ошъяс пазöдöны ма позъяс, сёйöны веж зöр. öтчыд айöкöд татшöм жö арлыда ошкöс аддзывлiм öмидз кустъясысь. Мед эськö ош и быглялiс керсö – некинöс эз аддзы. А миян йöзыс тшöкыда паныдасьлöны накöд. Ленка да Витя öнöдз узьлöны ош кучик вылын. Ачыс айö öтнас ошсö вийлöма.

Кыскис кражсö ош, колис да мунiс пес чукöр дорас. Сувтiс кык кок йылö, пöрöдiс öти краж да бара, дзик морт моз, пондiс быгыльтны му кузяыс. Кражыс пыксис мырйö. Ош исалic мырсö, парсалiс лапанас – ён, оз вермы вöрзьöдны – да колис сэтчö кражсö.

Сэтшöм тешкодь вöлi тайöс аддзыны, весиг полöмöй воши. Гöна уджалысь кык краж на кыскис. Сы бöрын гöгöртiс краж чукöрсö, сувтic кок йылас, кутiс пöрöдны кондаяс да эз судз выныс. Сэсся пондiс тойлавны найöс торйöн. Но, думайта, он öдйö тэ найöс пöрöд. Мунны, мися, колö, а то нöшта лöгасяс да пель бокад лöсыштас. Зверыд – звер и эм, мый сылысь босьтан!

Гусьöникöн кысся вöрланьыс, öтар синнам пыр дзорга водзö, мöдарнас – кыйкъяла бöрö. Сэтчö жö кеньжак кетшкыны кутiс, сылы шыасис мöд. Ош чапкис уджсö да исавны мöдiс сынöдсö. Со бергöдчис мелань. Ме кынми места вылам, бара на кокъяс тiравны кутiсны.

Ош сувтiс нёль кок йылö. Дзоръялiс да тапиктiс понсэт- öрникö. А менö кокъясöй нöбöдiсны мöдарö. И пышйи сiдз, быттьö кöчöс кöин суöдö.

Со кыдз повзи, да кыдзкö тай Ёгор пöль ещö вöтлöма на и мöсъяссö Кайдукланяс. А ме петi джыннян шыяс улö, увтасiнсьыс казялi сылысь бипурсö. 
Ёгор пöль эз повзьы ошсьыс, но аньяслы эз на тшöкты висьтавны та йылысь.

– А, гашкö, Кузьбöжсö джагöдас? – юалi ме.

– öнi оз, пöт сiйö. Аръявылыс вермас. А миянлы тöлысь чöж танi овны.

– А мыля нö сiйö пес чипассö чашйис? – окота меным тöдны.

– Ышмалö, чукля кокыд. Том, со и вынсö песö! А, гашкö, и мыйкö корсьö. Тэ вай сёйышт, шыд пуи.

– Гымгаяссö кор чöвталам?

– Аски асывнас. А сэсся юква сёйыштам да корсьысьны ветлам.

– Гашкö ачыс локтас?

– öвакö. Кытчöкö ылö мунiс, либö мыйкö, тыдалö, лои.

– Мый эськö вермис лоны?

– Вöрад öд быдтор вермас лоны. Водзвыв он вермы тöдны. Вай сёй. Судзöдi пöртсö би весьтсьыс да öти здукöн сiйöс ректi. А мый сэсся керны?

– Висьталан, гашкö, пöль, меным öти мойд,– кора ме Ёгор пöльлысь.– Сöмын мичаöс да кузьöс.

– Кузьсö ме вунöдi нин... Кодъяслысь кö водзсö тöда – бöжсö вунöдi; кодлöнкö бöжыс эм, да юрыс абу. А дженьыдиктö абу окота висьтавны... Вай ме мöсъяссö видзöдла, а тэ сы коста пессö матöджык ваялышт.

